
Səfir Metyu Brayzanın  

Ictimai Television verdiyi müsahibə 

8 sentyabr, 2011-ci il  
 
 

Ictimai Televiziya:  11 sentyabrdan ABŞ beynəlxalq terrorçuluğa qarşı fəal 

kampaniyaya hazırlaşdı. Ötən 10 ildə ABŞ hədəflərinə nə dərəcədə çata bilib? 

 

Səfir Brayza:  İlk öncə qeyd etmək istərdim ki, 11 sentyabr və ondan sonra baş 

verən hadisələrdə hədəf təkcə Birləşmiş Ştatlar deyildi. Dünyanın hər bir yerində, 

o cümlədən London, İstanbul, Bali və Kasablanka kimi şəhərlərdə və hətta burada 

Bakıda da insanlara qarşı hücumlar baş verirdi, tamamilə günahsız olan insanlara 

müsəlmanlara və qeyri-müsəlmanlara qarşı.   

 

Xoşbəxtlikdən bizim Azərbaycanla elə bir effektiv və güclü əməkdaşlığımız var 

ki, burada bizə qarşı həyata keçirilməsi planlaşdırılan hər hansı məkrli plan baş 

tutmamışdır. Biz Azərbaycan Hökumətinə bizim buradakı təhlükəsizliyimizin 

təmin olunmasına göstərdiyi daimi köməkliyə və bütün dünyada “Əl-Qaidə”yə 

qarşı mübarizəmizi davam etdirməyə imkan yaratdığına görə dərindən təşəkkür 

edirik.   

 

Bizim terrorizmə qarşı mübarizədə həyata keçirdiyimiz fəaliyyətin əsas məqsədi 

“Əl-Qaidə”ni parçalamaq, məhv etmək və zərərsizləşdirməkdir. Deyə bilərəm ki, 

biz bu işin öhdəsindən gəlirik. Son iki il yarım müddətdə biz “Əl-Qaidə”nin 

liderlərinin əksəriyyətini məhv etmişik, 2011-ci ilin 11 sentyabrından bu vaxta 

qədər onların əksəriyyəti ələ keçirilib və ya məhv edilib, bu isə o deməkdir ki, biz  

çox tərəqqiyə nail olmuşuq. Əlbəttə ki, xüsusilə qeyd etmək lazımdır ki, biz “Əl-

Qaidə”nin bu vaxta qədər tanınan lideri Osama bin Ladenin özünü məhv etmişik. 

Bütün bunlar bizim koalisiyada olan xarici tərəfdaşlarımız və  müttəfiqlərimiz və 

Azərbaycan kimi dostlarımızla birgə həyata keçirdiyimiz səylər sayəsində 

mümkün olmuşdur.     

 

Nəhayət, bir daha qeyd etmək istərdim ki, mən 2011-ci ilin 12 sentyabrında 

Azərbaycan və Prezident Heydər Əliyevin atdığı addımı heç zaman unutmayacam. 

Həmin vaxt mən bizim Ağ Evdə çalışırdım və Ağ Evdə olan insanların təxliyə 

olunmasında iştirak edənlərin arasında idim, çünki biz düşünürdük ki, təyyarə 

binanı hədəfə alıb, və həmin gün mən evə getdim, biz nə etməli olduğumuzu dərk 

etməyə çalışırdıq. Mən növbəti gün işə qayıdanda qarşıdakı uzun müddət ərzində 

ölkəmizin bir nömrəli probleminə çevriləcək bu hadisəyə təsir etmək, öz töhfəmi 

verə bilməyi çox arzulayırdım. Azərbaycan və Prezident Heydər Əliyevin qəbul 

etdiyi qərarın sayəsində mən bunu edə bildim, çünki Azərbaycan Birləşmiş 

Ştatlara öz hava məkanını Əfqanıstana həyata keçirilən mülki uçuşlar üçün təmin 

etdi və əsl dostluğun nə demək olduğunu bir daha vurğulayan bir sıra digər 

sahələrdə əməkdaşlıq etdi.     

 

Ictimai Televiziya:  Dünyada sülhü və təhlükəsizliyi təhdid edən hansı terror 

yuvaları ABŞ-ın hədəfindədir?  
 

Səfir Brayza: Biz “Əl-Qaidə”ni dünyanın hər bir yerində təqib etmişik. Hər bir 

kəs bizim Əfqanıstanda həyata keçirdiyimiz hərtərəfli fəaliyyətdən xəbərdardır. 

Bununla bərabər biz “Əl-Qaidə” və onun şəbəkəsini olduqları hər bir yerdə təqib 

etmişik.    

 

Ictimai Televiziya:  2001-ci ildə ABŞ kampaniyaya başlayanda Azərbaycan 

ABŞ-ın yanında oldu. Bu gün də Azərbaycan terrordan əziyyət çəkir. 

Azərbaycan Əfqanıstana humanitar yüklərin daşınmasında öz ərazisindən 

istifadə etməyə icazə verib. Bu gün Azərbaycan beynəlxalq səviyədə tanınan 

sərhədləri daxilində ermənilərin işğalı altında olan ərazilər faktiki terror 

yuvasına çevrilib. Hətta bu ərazidən Əfqanıstana narkotik daşınır. 

Ermənilərin işğalı altında olan ərazilərimizdə terrorun qarşısını almaq üçün 

ABŞ nə edir? 

 

Səfir Brayza:  Azərbaycan və Ermənistanla bağlı təhlükəsizlik sahəsindəki əsas 

problem Dağlıq Qarabağ münaqişəsinin həll olunmamasıdır. Biz bu münaqişənin 

sülh və danışıqlar yolu ilə həll olunması üçün əlimizdən gələni edirik və keçmiş 

həmsədr kimi deyə bilərəm ki, biz müsbət, müvafiq və yaxşı ideyalar işləyib 

hazırlamışıq. Həmsədrlər bu istiqamətdə böyük əzmlə çalışmağa davam edirlər. 

Onlar elə bu gün Vyanada görüşüblər. Onların masaya çıxartdıqları həll yolu 

üzərində işləmək olar. Bu sülh yolu ilə son həll yoluna nail olmaq üçün üzərində 

işlənilməsi mümkün olan bir çərçivədir.      

 

Mən əminəm ki, həll yoluna nail olmaq mümkündür və düşünürəm ki, hər iki tərəfi 

narahat edən bir sıra problemlər aradan qalxdıqdan sonra yəqin ki, biz 

əməkdaşlığın yeni dövrünün başlanmasının şahidi olacağıq.   

 

Ictimai Televiziya:  Deyirsiz həmsədrlər bu gün görüşüb? 

 

Səfir Brayza:  Bəli, onlar bu gün Vyanada görüşüblər. 

 

Ictimai Televiziya:  Bizim üçün bu yeni xəbərdir. 

Səfir Brayza:  Mən elə indicə onların bəyanatı ilə tanış oldum. 

 

Ictimai Televiziya:  Hamısı? 
 

Səfir Brayza:  Üç Həmsədr Vyanada görüşüb.  

 

Ictimai Televiziya:  Əsas müzakirə məsələsi nə oldub? 
 

Səfir Brayza:  Mən burda olmuşam, Dağlıq Qarabağ münaqişəsi. 

 

Ictimai Televiziya:  Bildim, hansı təfərrüatlar? 
 

Səfir Brayza:  Mən görüşdə iştirak etməmişəm. Detallardan xəbərim yoxdur, 

lakin ümumilikdə çox güman ki, onlar 25 iyun tarixdə Kazan şəhərində keçirilmiş 

görüşdən sonrakı prosesi irəliyə doğru necə inkişaf etdirmək barədə danışıblar.    

 

Ictimai Televiziya:  Bizim üçün yeni xəbərdi.  

 

Sizin Azərbaycana səfir təyin olunmağınıza etiraz edən ermənipərəst 

konqresmenlər bu gün Dağlıq Qarabağda yaradılan separatçı rejimə dövlət 

büdcəsindən 10 milyon dollar ayrılmasını tələb edir. Əgər bu, humanitar 

aksiyadırsa ondə nəyə görə Dağlıq Qarabağdan köçkün düşən 

azərbaycanlılara yox, məhz separatçılara ayrılmalıdır?  

 

Səfir Brayza: Ötən bir neçə ildə, 2004-cü ildən bəri Birləşmiş Ştatlar hər il Dağlıq 

Qarabağ sakinlərinə təxminən 2 milyon dollar humanitar yardım göstərib. Bu 

yardım əsasən ərazinin minalardan təmizlənməsi və su təchizatı fəaliyyətinə sərf 

edilib. Sudan humanitar məqsədlə olunmasına. Eyni zamanda Birləşmiş Ştatlar 

həmin müddətdə eyni məbləğdə vəsaiti Azərbaycandakı məcburi köçkünlərə, eləcə 

də minaların təmizlənməsi fəaliyyətinə təmin etmişdir. Bu baxımdan etnik 

mənsubiyyətindən asılı olmayaraq məcburi köçkünlərin taleyi bizi narahat edir. 

Mən özüm bu bazar günü 11 sentyabr hadisəsinin ildönümünün xatırlanması 

məqsədilə məcburi köçkünlərin məskunlaşdıqları əraziyə səfər edəcəm və orada 

biz Prezidentimizin də tapşırığına əsasən qurbanların xatırlanması, ən əsası 

Azərbaycan da daxil olmaqla dünyanın əksər ölkələri ilə necə birləşdiyimizi bir 

daha yada salmaq üçün iməcilik keçirəcəyik.    

 

Ictimai Televiziya:  Bir şeyi aydınlaşdırmaq istəyirəm. Hansı yolla Dağlıq 

Qarabağa köçürüləcək? ABŞ bu pulları kimin əlinə verəcək?  

Səfir Brayza:  Mən onu deyə bilmərəm. Bu qərarları Konqres qəbul edir. Mən 

orda deyiləm. Lakin ümumiyyətlə onu deyə bilərəm ki, vəsait çox vaxt yardımı 

təşkil edən icraçı tərəfdaşlar olan qeyri-hökumət təşkilatlarına verilir. Ötən 

dövrlərdə bu belə olmuşdur. Sadəcə olaraq mən indi Konqresin planları ilə tanış 

deyiləm, lakin güman edirəm ki, yenə də eyni formada olacaqdır.   

 

Ictimai Televiziya:  Cənab Brayza, bir neçə ABŞ şirkətləri Dağlıq Qarabağda 

fəaliyyət göstərir. ABŞ vətəndaşları ora Azərbaycanın icazəsi olmadan gedir. 

Səfir kimi bu kimi halların ABŞ rəhbərliyinin diqqətinə çatdırılması üçün 

hansı addımlar atırsınız? 

 

Səfir Brayza:  Biz birinci növbədə bu amerikalıları bir faktla bağlı 

məlumatlandırırıq ki, nə Ermənistan, nə Birləşmiş Ştatlar və yaxud hər hansı digər 

bir ölkə Dağlıq Qarabağı müstəqil qurum kimi tanımır. Bu baxımdan özbaşına 

Dağlıq Qarabağa səfər edən amerikalılara bizim hər hansı xidmət göstərmək 

imkanımız yoxdur.   

 

Bizim ölkəmizdə bu cür ərazilərə şəxsi səfərlərin həyata keçirilməsinə 

məhdudiyyət yoxdur, lakin Dağlıq Qarabağa səfər edən ABŞ rəsmilərinə bu cür 

məhdudiyyət tətbiq olunur. Uzun illər, mən ABŞ-dan olan Həmsədr vəzifəsində 

çalışmazdan da öncə qərar qəbul edilmişdi ki, ABŞ rəsmilərindən Dağlıq 

Qarabağa yalnız Həmsədr və onun köməkçiləri səfər edə bilərlər.  

 

Ictimai Televiziya:  Bəzi politoloqlar deyir ki, indi ABŞ-ın başı Yaxın Şərq və 

Şimali Afrika ölkələrinə qarışdığından Cənubi Qafqaz yaddan çıxıb və bu 

bölgə sırf Rusiyanın marağına keçib. Doğrudanmı belədir? 

 

Səfir Brayza: Mən bu ərazinin Rusiyanın marağında olub-olmadığı barədə şərh 

vermək istəmirəm, sadəcə onu demək istəyirəm ki, tarixdə burada nəyin baş 

verdiyini hamımız bilirik. Lakin onu qeyd etməliyəm ki, Birləşmiş Ştatlar 

Hökumətinin mümkün olan ən yüksək səviyyədə Azərbaycana diqqət 

göstərmədiyini demək tamamilə yanlışdır. Hökumət diqqətini əsirgəmir. Mən 

Prezident və Dövlət Katibi ilə olan şəxsi müzakirələrimə əsaslanıb deyə bilərəm 

ki, onlar burda baş verən hadisələrlə yaxından maraqlanırlar və narahat olurlar və 

xüsusilə də tərəflərə Dağlıq Qarabağ münaqişəsinin həllində hərtərəfli sülhə nail 

olmaq məqsədilə əsas prinsipləri razılaşdırmaq üçün əllərindən gələni və lazım 

olan köməkliyi etmək istəyirlər.  

 

Yəqin ki, xatırlayırsınız, təxminən bir il bundan öncə Dövlət Katibi Klinton, 

eləcədə Müdafiə Naziri Qeyts bura səfər etmişdir və strateji baxımdan bilirəm ki, 

bizim dövlət rəsmiləri dünyanın bu hissəsində nəyin təhlükə altında olduğunu və 

bunun ABŞ-ın maraqları üçün çox əhəmiyyətli olduğunu dərk edirlər.   

 

Düşünürəm biz bir şeyi anlayırıq ki, Azərbaycan əhalisinin əksəriyyəti 

müsəlmanlardan ibarət olan, İranla həmsərhəd dünyəvi dövlətdir, demokratiya və 

bazar iqtisadiyyatı sahəsində islahatlar həyata keçirir, bir sıra məsələlərdə bizim 

tərəfdaşımızdır və bizim çox önəmli dostumuzdur. Azərbaycanın islahatları uğurla 

həyata keçirməsi, Dağlıq Qarabağ münaqişəsinin həllində irəliləyişə nail olması və 

bir sıra məsələlərdə bizimlə əməkdaşlığı davam etdirməsi eyni zamanda “Əl-

Qaidə” ideologiyasının da məğlubiyyətə uğramasına öz töhfəsini verir. Belə ki, 

Azərbaycan bütün bu sahələrdə uğur əldə edir, hamıya göstərir ki, “Əl-Qaidə” 

dindən öz siyasi məqsədləri üçün istifadə etməyə və zorakılığa haqq qazandırmağa 

cəhd edir. Azərbaycan bunun əks istiqamətində inkişaf edir, dünyəvi normaları 

qəbul edir, bizimlə tərəfdaşlıq edərək demokratiya və bazar iqtisadiyyatı sahəsində 

çalışır, “Əl-Qaidə” isə terrorizmlə məşğul olur.   

 

Ictimai Televiziya:  Cənab Brayza, qeyd etdiyimiz kimi, anti-terorr 

əməliyyatlarında Azərbaycan və ABŞ yeni mövqedən çıxış etdi. Iki ölkə 

arasında münasibətlər strateji tərəfdaşlıq əsasında qurulub. Belə olduğu 

halda 907-ci düzəlişin hələ də aradan qaldırılmaması strateji tərəfdaşlıq 

münasibətlərinin ruhuna zidd deyil? 

 

Səfir Brayza:  Düşünürəm ki, bizim strateji tərəfdaşlığımız güclüdür və getdikcə 

daha da güclənir. Mən burda olduğum aylarda bu tərəfdaşlığın güclənməsini hiss 

etmişəm. Bu o deməkdir ki, istər təhlükəsizlik sahəsində, Əfqanıstanla bağlı, 

terrorizmə qarşı mübarizədə, və ya enerji sahəsində, istərsə də demokratiya və 

bazar islahatları sahəsində biz irəliyə doğru inkişaf edirik. Sizin də bildiyiniz kimi, 

2002-ci ildən bəri Birləşmiş Ştatlar Prezidenti bizim Azərbaycanla hərtərəfli 

əməkdaşlıq edə bilməmiz üçün öz qərarı ilə bu düzəlişi dayandırmışdır. Bu hüquq, 

11 sentyabrdan sonra Azərbaycanın dərhal öz köməyini təklif etməsinə cavab 

olaraq Birləşmiş Ştatların Konqresi tərəfindən Prezidentə verilib. Hər il bizim 

Prezident bu hüququndan istifadə etmək və bizim yardımızı və əməkdaşlığımızı 

davam etdirmək qərarını qəbul edir.     

 

Ictimai Televiziya:  907-ci düzəlişi illik deyil, ümumiyyətlə ləğv etməyə mane 

olan nədir?  

 

Səfir Brayza: Bizim siyasi və hökumət sistemimiz elə formada təşkil olunmuşdur 

ki, hökumətin istənilən fəaliyyətinə vəsait ayrılmasına Birləşmiş Ştatlar Konqresi 

qərar verməlidir və buna görə də Konqres hər hansı yardımın göstərilməsinə 

məhdudiyyət tətbiq edə bilər. Konqres heç də hər zaman Prezidentlə razılaşmır. 

Buna görə də dialoq davam etdirilməlidir, Hökumətin Prezident tərəfindən təmsil 

olunan hissəsi və Konqres arasında siyasi müzakirələr davam etməlidir o vaxta 

qədər ki, Konqres öz səlahiyyəti daxilində müstəqil qərar versin, çünki Konqres 

Prezidentdən tam müstəqildir.  

 

Dövlət Katibi Klinton 907-ci Düzəliş ilə əlaqədar öz fikrini ifadə etmişdir və 

bunun ləğv olunmasına ümid etdiyini və inandığını bildirmişdir. Bu baxımdan o 

əlbəttə ki, ABŞ Dövlət Departamentinin  mövqeyini ifadə edir.  

 

Ictimai Televiziya:  Gördüyünüz işlərə görə və bugünkü müsahibəyə görə 

təşəkkür edirik.  

 

Səfir Brayza: Verdiyiniz maraqlı suallara görə və sizinlə danışmaq imkanına görə 

mən sizə təşəkkür edirəm.   

 

 

# # # # 


